
Sinjuri Presidenti,

Skont il-proċedura inkwistjoni, il-Kumitat għall-Impjiegi u l-Affarijiet Soċjali ddeċieda 
jippreżenta opinjoni lill-Kumitati tagħkom fil-forma ta' ittra.

Il-Kumitat għall-Impjiegi u l-Affarijiet Soċjali eżamina l-kwistjoni matul il-laqgħa tiegħu tas-
26 ta' Mejju 2020. Matul din il-laqgħa, iddeċieda li jistieden lill-Kumitat għall-Affarijiet 
Barranin u lill-Kumitat għall-Kummerċ Internazzjonali, bħala l-kumitati responsabbli, 
jinkorporaw is-suġġerimenti li ġejjin fir-riżoluzzjoni tagħhom.

Dejjem tagħkom,

Lucia Ďuriš Nicholsonová

SUĠĠERIMENTI

A. Billi l-ħruġ tar-Renju Unit tal-Gran Brittanja u l-Irlanda ta' Fuq ("ir-Renju Unit") mill-
Unjoni Ewropea ("UE") u mill-Komunità Ewropea tal-Enerġija Atomika jaffettwa 
miljuni ta' ċittadini - kemm ċittadini tar-Renju Unit li jgħixu, jivvjaġġaw jew jaħdmu fl-
Unjoni u ċittadini tal-Unjoni li jgħixu, jivvjaġġaw jew jaħdmu fir-Renju Unit, kif ukoll 
persuni li mhumiex ċittadini tal-Unjoni u tar-Renju Unit;

B. Billi pajjiżi terzi, li mhumiex soġġetti għall-istess obbligi bħall-Istati Membri, ma jistax 
ikollhom l-istess drittijiet u jgawdu mill-istess benefiċċji bħala membri;

C. Billi mill-2008, l-UE inkludiet dispożizzjonijiet dwar l-istandards tax-xogħol fil-kapitli 
dwar il-Kummerċ u l-Iżvilupp Sostenibbli tal-ftehimiet kummerċjali tagħha ma' pajjiżi 
terzi; 

D. Billi d-Dikjarazzjoni Politika li takkumpanja l-Ftehim dwar il-Ħruġ tar-Renju Unit tal-
Gran Brittanja u l-Irlanda ta' Fuq mill-Unjoni Ewropea u mill-Komunità Ewropea tal-
Enerġija Atomika tad-19 ta' Ottubru 2019, u l-Protokoll dwar l-Irlanda ta' Fuq ("il-
Ftehim dwar il-Ħruġ"), tistabbilixxi l-qafas tar-relazzjoni futura bejn l-UE u r-Renju 
Unit, billi tiddefinixxi l-parametri ta' sħubija ambizzjuża, wiesgħa, profonda u flessibbli 
fl-oqsma tal-kummerċ u tal-kooperazzjoni ekonomika, iċċentrata fuq Ftehim ta' 
Kummerċ Ħieles komprensiv u bilanċjat;

E. Billi l-Artikolu 184 tal-Ftehim dwar il-Ħruġ jipprevedi li l-Unjoni u r-Renju Unit 
għandhom jagħmlu kull sforz, bona fide u b'rispett sħiħ tal-ordinamenti ġuridiċi 
rispettivi tagħhom, biex jieħdu l-passi neċessarji biex jinnegozjaw bla telf ta' żmien il-
ftehimiet li jirregolaw ir-relazzjoni futura tagħhom imsemmija fid-Dikjarazzjoni 
Politika u biex iwettqu l-proċeduri rilevanti għar-ratifika u l-konklużjoni ta' dawk il-
ftehimiet, bil-għan li jiżguraw li dawk il-ftehimiet japplikaw, sa fejn possibbli, minn 
tmiem il-perjodu ta' tranżizzjoni;

F. Billi l-Kunsill Ewropew adotta l-linji gwida ta' negozjar tiegħu bil-ħsieb li jinfetħu 
negozjati dwar il-fehim ġenerali tal-qafas għar-relazzjoni futura, li kellhom jiġu 
elaborati fid-Dikjarazzjoni Politika;

G. Billi, minħabba l-prossimità ġeografika u l-interdipendenza ekonomika kurrenti tal-UE 
mar-Renju Unit (il-Partijiet), kif ukoll minħabba n-numru kbir ta' ċittadini tal-UE li 
jgħixu fir-Renju Unit u ta' ċittadini tar-Renju Unit li jgħixu fl-UE, is-sħubija prevista 
bejn l-UE u r-Renju Unit għandha tkun komprensiva, tinkludi Ftehim ta' Kummerċ 
Ħieles, kif ukoll kooperazzjoni settorjali usa' fejn dan ikun fl-interess tal-Unjoni u taċ-
ċittadini tagħha; 

H. Billi din is-sħubija għandha, b'mod partikolari, timmira li tistabbilixxi Ftehim ta' 
Kummerċ Ħieles li jiżgura l-ebda tariffa, kwota u dumping, anke fir-rigward tal-
istandards soċjali u ta' impjieg, permezz ta' impenji robusti; 

I. Billi dawn l-impenji għandhom l-għan li jipprevjenu t-tgħawwiġ fil-kummerċ u l-
vantaġġi kompetittivi inġusti bil-għan li tiġi żgurata relazzjoni sostenibbli u dejjiema 
bejn il-Partijiet; billi s-sħubija prevista għalhekk għandha tkun ibbażata fuq standards 

għoljin u fuq bilanċ ta' drittijiet u obbligi li jiżguraw l-indiviżibilità tal-erba' libertajiet, u 
jiggarantixxu kundizzjonijiet ekwivalenti li jibqgħu validi tul iż-żmien; 

J. Billi għalhekk is-sħubija prevista għandha tħaddan livell għoli ta' standards soċjali u tal-
impjiegi komuni, u livell għoli ta' standards korrispondenti żviluppati maż-żmien, bl-
użu tal-istandards u d-drittijiet soċjali u tal-impjieg tal-UE bħala punt ta' referenza; 

K. Billi s-sħubija prevista għandha timpenja lill-Partijiet biex ikomplu jtejbu il-livelli 
rispettivi ta' protezzjoni tagħhom, bil-għan li jiżguraw livell għoli ta' standards soċjali u 
tal-impjiegi korrispondenti tagħhom, bil-għan li jinżammu kundizzjonijiet ekwivalenti; 

L. Billi fid-dawl tal-impenn meħud fid-Dikjarazzjoni Politika lejn kundizzjonijiet 
ekwivalenti, is-sħubija prevista għandha, b'mod partikolari tiżgura li l-livell ta' impjiegi 
u ta' protezzjoni soċjali provdut mil-liġijiet, regolamenti u prattiki ma jitnaqqasx taħt il-
livell stipulat mill-istandards komuni applikabbli fl-UE u fir-Renju Unit fi tmiem il-
perjodu ta' tranżizzjoni, tal-anqas f'dawn l-oqsma li ġejjin: id-drittijiet fundamentali fuq 
il-post tax-xogħol; is-saħħa u s-sigurtà okkupazzjonali, inkluż il-prinċipju 
prekawzjonarju; il-kundizzjonijiet ġusti fuq ix-xogħol u l-istandards tal-impjiegi, u l-
informazzjoni, il-konsultazzjoni u d-drittijiet fil-livell tal-kumpaniji u r-ristrutturar; billi 
s-sħubija prevista għandha wkoll tipproteġi u tippromwovi d-djalogu soċjali fost il-
ħaddiema u l-impjegaturi, u l-organizzazzjonijiet u l-gvernijiet rispettivi tagħhom, u 
tħeġġeġ id-djalogu mas-soċjetà ċivili;

M. Billi f'dan ir-rigward, il-prinċipju ta' nonregressjoni tal-livelli attwali u futuri tax-xogħol 
u tal-protezzjoni soċjali, kif deskritt fl-abbozz tat-test tal-Kummissjoni tal-Ftehim dwar 
is-Sħubija l-Ġdida mar-Renju Unit, huwa essenzjali;

N. Billi s-sħubija prevista għandha tiżgura l-infurzar effettiv tal-impenji tar-Renju Unit u 
tal-liġijiet, ir-regolamenti u l-prattiki tiegħu li jirriflettu dawk l-impenji, permezz ta' 
awtoritajiet domestiċi li jingħataw ir-riżorsi li jkollhom bżonn, ta' sistema effettiva ta' 
spezzjonijiet fuq il-postijiet tax-xogħol u permezz ta' amministrazzjoni effettiva u ta' 
proċedimenti ġudizzjarji;

O. Billi l-arranġamenti fir-rigward tal-mobilità għandhom ikunu bbażati fuq in-
nondiskriminazzjoni bejn l-Istati Membri u fuq reċiproċità sħiħa; billi s-sħubija prevista 
trid tipprovdi wkoll koordinazzjoni estensiva u profonda tas-sigurtà soċjali;

P. Billi s-sħubija prevista għandha tinkludi arranġamenti xierqa għas-soluzzjoni tat-tilwim 
u l-infurzar, u għandha b'mod partikolari tistabbilixxi korp governattiv li jkun 
responsabbli għall-ġestjoni u s-superviżjoni tal-implimentazzjoni u l-operat tas-sħubija 
prevista, bil-għan li jiffaċilita s-soluzzjoni tat-tilwim; billi huwa importanti li s-sħab 
soċjali jkunu involuti, fejn xieraq, fil-proċess ta' soluzzjoni tat-tilwim;

R. Billi l-Qorti tal-Ġustizzja tal-Unjoni Ewropea għandha tibqa' l-uniku arbitru tal-liġi tal-
Unjoni;

S. Billi qabel ma adotta l-Att tal-Unjoni Ewropea tal-2020 (il-Ftehim dwar il-Ħruġ), il-
Gvern tar-Renju Unit ħassar klawżoli li kienu jipprovdu livell limitat ta' protezzjoni 
legali domestika għad-drittijiet tal-ħaddiema derivati mill-UE, u impenja ruħu li jerġa' 
jdaħħal dawn id-dispożizzjonijiet f'Abbozz ta' Liġi dwar l-Impjiegi li jmiss; billi dan l-

Abbozz ta' Liġi għadu ma ġiex introdott;

T. Billi l-pandemija tal-COVID-19 kellha impatt fuq il-proċess u l-iskeda ta' żmien tan-
negozjati; 

Rakkomandazzjonijiet ġenerali

1. Ifakkar li pajjiż terz taħt l-ebda ċirkostanza ma jista' jkollu l-istess drittijiet jew igawdi 
mill-istess benefiċċji bħal Stat Membru; ifakkar, min-naħa l-oħra, li huwa fl-interess 
reċiproku tal-UE u tar-Renju Unit li ssir ħidma favur relazzjoni ambizzjuża, wiesgħa u 
bbilanċjata permezz tal-ftehim ta' sħubija futur; jemmen li tali Ftehim jista' jiġi 
miftiehem biss jekk jiġu garantiti kundizzjonijiet ekwivalenti kif deskritti fid-
Dikjarazzjoni Politika permezz ta' impenji robusti u infurzabbli dwar diversi standards; 
jenfasizza b'mod partikolari li d-drittijiet u l-istandards soċjali tal-ħaddiema tal-UE 
skont l-acquis tal-UE ma jridu, fi kwalunkwe każ, jiġu affettwati b'mod negattiv minn 
ebda Ftehim ta' Kummerċ Ħieles futur; 

2. Jilqa' pożittivament l-Abbozz Komprensiv tat-test tal-Ftehim dwar is-Sħubija l-Ġdida 
mar-Renju Unit maħruġ mill-Kummissjoni fit-18 ta' Marzu 2020 ("l-Abbozz ta' 
Ftehim"), li b'mod ġenerali jikkonforma mad-Dikjarazzjoni Politika, mal-mandat ta' 
negozjar tiegħu u mar-riżoluzzjoni tal-Parlament tat-12 ta' Frar 2020 dwar il-mandat 
propost għal negozjati għal sħubija ġdida mar-Renju Unit tal-Gran Brittanja u l-Irlanda 
ta' Fuq; jiddispjaċih ferm għall-fatt li l-mandat tar-Renju Unit huwa, b'paragun, nieqes 
mid-dettalji; jiddispjaċih ukoll li r-Renju Unit għamel xi proposti għat-test dwar diversi 
suġġetti, iżda li dawn baqgħu kunfidenzjali sad-19 ta' Mejju; 

3. Jiddispjaċih bil-qawwa għall-fatt li r-Renju Unit jirrifjuta li jissoġġetta d-
dispożizzjonijiet dwar il-liġi tax-xogħol fil-Ftehim ta' Kummerċ Ħieles futur, għall-
mekkaniżmu għas-soluzzjoni tat-tilwim previst fil-Ftehim, filwaqt li ma jispeċifikax 
liema tip ta' mekkaniżmu għas-soluzzjoni tat-tilwim ser ikun japplika f'dan il-qasam; 
ifakkar li l-mekkaniżmi għas-soluzzjoni tat-tilwim iridu jkunu disponibbli għall-partijiet 
kollha tal-Ftehim;

4. Jiddispjaċih għall-fatt li l-Gvern tar-Renju Unit għadu ma ssodisfax l-impenn tiegħu 
għal Abbozz ta' Liġi dwar l-Impjiegi ġdid u jħeġġeġ lir-Renju Unit biex jagħmel dan 
qabel tmiem il-perjodu ta' tranżizzjoni; jisħaq fuq il-fatt li huwa importanti ħafna li tiġi 
evitata kwalunkwe diskrepanza fejn id-drittijiet tal-ħaddiema la huma protetti mil-liġi 
eżistenti tal-Unjoni u lanqas mill-Abbozz ta' Liġi dwar l-Impjiegi tar-Renju Unit; 
ifakkar li l-istandards soċjali u tax-xogħol fl-Abbozz ta' Liġi dwar l-Impjiegi 
m'għandhomx ikunu statiċi, iżda għandhom isegwu direttament kwalunkwe titjib li jsir 
lill-istandards soċjali u tax-xogħol fl-UE, bil-għan li jiġu garantiti kundizzjonijiet 
ekwivalenti bejn l-UE u r-Renju Unit; 

5. Jirreferi b'mod speċjali għall-atti leġiżlattivi tal-Unjoni adottati dan l-aħħar, li l-
iskadenzi ta' traspożizzjoni tagħhom jaqgħu fil-perjodu ta' tranżizzjoni, bħar-reviżjoni 
tad-Direttiva dwar l-Istazzjonar ta' Ħaddiema, id-Direttiva dwar il-bilanċ bejn ix-xogħol 
u l-ħajja privata għall-ġenituri u għall-persuni li jindukraw, u d-Direttiva dwar 
Kundizzjonijiet tax-Xogħol Trasparenti u Prevedibbli fl-Unjoni Ewropea, u jtenni l-
ħtieġa assoluta li dawk l-atti leġiżlattivi jiġu implimentati bis-sħiħ u kif xieraq;

6. Iħeġġeġ il-parteċipazzjoni kontinwa tar-Renju Unit bħala pajjiż terz osservatur mingħajr 
ebda rwol ta' teħid ta' deċiżjonijiet fl-aġenziji li jaqgħu taħt il-kompetenza tal-Kumitat 
tal-Impjiegi tal-Parlament, bħall-Fondazzjoni Ewropea għat-Titjib tal-Kondizzjonijiet 
tal-Ħajja u tax-Xogħol (abbażi tal-mudell tan-Norveġja)1, peress li dan jippermetti lill-
Partijiet jaqsmu d-data, l-aħjar prattiki u l-metodoloġiji; iħeġġeġ bil-qawwa wkoll lir-
Renju Unit jikkoopera mal-Awtorità Ewropea tax-Xogħol (skont l-Artikoli 17(6) u 
42 tar-Regolament 2019/1149) u mal-Kummissjoni Amministrattiva skont ir-
Regolament 883/2004/KE;

7. Itenni li skont il-paragrafu 125 tad-Dikjarazzjoni Politika, għandu jitħeġġeġ id-djalogu 
fis-soċjetà ċivili dwar l-aspetti kollha tal-ftehim u dan id-djalogu għandu jinkludi b'mod 
partikolari, organizzazzjonijiet li jirrappreżentaw kemm lil ċittadini tal-Unjoni li jgħixu 
u jaħdmu fir-Renju Unit kif ukoll lil ċittadini tar-Renju Unit li jgħixu u jaħdmu fl-
Unjoni (organizzazzjonijiet taż-żgħażagħ u taċ-ċittadini u assoċjazzjonijiet tal-
impjegati); 

8. Jiddispjaċih għall-fatt li ma sarux sforzi suffiċjenti mir-Renju Unit u mill-Istati Membri 
biex jissensibbilizzaw liċ-ċittadini dwar l-effetti tal-ħruġ tar-Renju Unit mill-UE u 
jħeġġeġ bil-qawwa liż-żewġ Partijiet biex iniedu jew jintensifikaw il-kampanji ta' 
informazzjoni mmirati biex jinfurmaw liċ-ċittadini kollha koperti mill-Ftehim dwar il-
Ħruġ dwar id-drittijiet tagħhom u dwar kwalunkwe bidla possibbli fl-istatus tagħhom, 
inkluża l-applikazzjoni ta' regoli ta' koordinazzjoni tas-sigurtà soċjali; ifakkar li ċ-
ċittadini affettwati mill-ħruġ tar-Renju Unit jiddependu fuq informazzjoni f'waqtha u 
affidabbli dwar id-drittijiet u l-istatus tagħhom, u jħeġġeġ kemm lill-Istati Membri kif 
ukoll lir-Renju Unit jagħtu prijorità lil din il-kwistjoni.

9. Jisħaq fuq il-fatt li hemm bżonn ta' aktar sforzi mill-Istati Membri biex jagħtu aktar 
informazzjoni dwar il-proċess ta' applikazzjoni tagħhom u dwar l-iskeda ta' żmien biex 
jiġu adottati miżuri li jipprovdu ċertezza legali għaċ-ċittadini tar-Renju Unit residenti fl-
Istati Membri, permezz ta' skema kostituttiva jew dikjaratorja;

Implimentazzjoni tal-Ftehim dwar il-Ħruġ

10. Jissottolinja l-importanza tal-implimentazzjoni effettiva tal-Ftehim dwar il-Ħruġ, inkluż 
b'rabta maż-żamma tal-integrità tas-suq uniku u tal-unjoni doganali; jissottolinja li l-
Ftehim dwar ir-relazzjoni futura għandu japplika mingħajr preġudizzju għall-Ftehim 
dwar il-Ħruġ; jisħaq fuq il-fatt li ċ-ċittadini tal-UE fir-Renju Unit qed jesperjenzaw 
problemi sinifikanti biex jiksbu status ta' stabbilit u li dawk li kisbu status li jippreċedi l-
istatus ta' stabbilit qed isofru minn tnaqqis fid-drittijiet meta mqabbla ma' ċittadini tar-
Renju Unit biex ikollhom aċċess għal ċerti benefiċċji; 

1  In-Norveġja għandha ftehim bilaterali mal-Eurofound u tħallas biex tiġi inkluża fl-Istħarriġ Ewropew dwar il-
Kundizzjonijiet tax-Xogħol, u ilha tipparteċipa fih sa mis-sena 2000 (l-aħħar erba' edizzjonijiet). Hija pparteċipat ukoll fit-
tieni edizzjoni tal-Istħarriġ Ewropew dwar il-Kwalità tal-Ħajja fl-2007–2008. In-Norveġja taġixxi wkoll bħala 
osservatur fl-Assoċjazzjoni Ewropea tal-Kummerċ Ħieles (EFTA) u fil-Bord ta' Tmexxija tal-Eurofound. Barra 
minn hekk il-Eurofound iżżomm Network ta' Korrispondenti Ewropej li jkopru l-Istati Membri kollha tal-UE u 
wkoll in-Norveġja, li jipprovdi input nazzjonali espert rilevanti għad-dibattitu Ewropew. Permezz ta' dan in-
network, l-Osservatorju Ewropew tar-Ristrutturar tal-Eurofound jissorvelja wkoll l-impatt fuq l-impjiegi ta' avvenimenti ta' 
ristrutturar fuq skala kbira, ta' ristrutturar ta' strumenti ta' appoġġ ta' leġiżlazzjoni relatata mar-ristrutturar fl-Istati Membri tal-
UE u fin-Norveġja.

11. Jisħaq fuq il-fatt li l-implimentazzjoni sħiħa tal-Ftehim dwar il-Ħruġ u r-rispett tal-
impenji meħuda fid-Dikjarazzjoni Politika, kemm bil-kliem u wkoll bil-fatti, huma 
rekwiżiti preliminari għas-sħubija futura bejn l-UE u r-Renju Unit, u wkoll elementi 
bażiċi tagħha; jiddeplora d-dikjarazzjonijiet tal-Gvern tar-Renju Unit, li jixhdu nuqqas 
ta' rieda politika li jikkonforma bis-sħiħ mal-impenji tiegħu skont il-Ftehim dwar il-
Ħruġ, u d-Dikjarazzjoni Politika; jissottolinja li l-fiduċja bejn il-Partijiet hija essenzjali 
f'dawn in-negozjati; 

12. Jaċċentwa l-importanza li jingħata rikonoxximent reċiproku tal-kwalifiki u d-diplomi 
kemm fl-UE kif ukoll fir-Renju Unit u jenfasizza l-ħtieġa li jsiru arranġamenti xierqa 
f'dan ir-rigward; ifakkar fl-ambizzjoni tar-Renju Unit li jtejjeb il-mekkaniżmu ta' 
rikonoxximent għal ċittadini ta' pajjiżi terzi; jappella lin-negozjaturi jagħżlu 
mekkaniżmi ta' rikonoxximent li jirrispettaw l-istandards mingħajr ma joħolqu ostakli 
ġodda; . jistieden lin-negozjaturi jiżguraw li r-rikonoxximent tal-kwalifiki u d-diplomi 
ma jkunx limitat għall-"pajjiż tal-ħruġ", peress li dan joħloq ostakli għaċ-ċittadini tar-
Renju Unit li jiċċaqalqu minn Stat Membru għal ieħor;

Kundizzjonijiet ekwivalenti

13. Joġġezzjona bil-qawwa għall-fatt li l-mandat ta' negozjar tar-Renju Unit ma jagħmilx 
referenza għal "kundizzjonijiet ekwivalenti"; jinnota fl-istess ħin, li l-Gvern tar-Renju 
Unit iddikjara li se jżomm de facto l-ogħla standards tax-xogħol u soċjali iżda jinsisti li 
mhux se japprova obbligi legali li jmorru lil hinn mill-impenji li l-UE laħqet ftehim 
dwarhom ma' pajjiżi bħall-Kanada, il-Ġappun u l-Korea t'Isfel; ifakkar madankollu li l-
impenji fil-Ftehimiet ta' Kummerċ Ħieles l-oħrajn tal-UE joffru salvagwardji 
insuffiċjenti għas-sħubija bejn l-UE u r-Renju Unit peress li l-ebda pajjiż ieħor barra 
mill-UE ma jgawdi minn aċċess mingħajr tariffi u mingħajr kwoti għas-suq uniku, u li l-
prossimità ġeografika, ir-residenza ta' ċittadini tar-Renju Unit fl-UE u ta' ċittadini tal-
UE fir-Renju Unit u wkoll il-volum tal-kummerċ bejn l-UE u r-Renju Unit jirrikjedu 
arranġamenti stretti ta' kundizzjonijiet ekwivalenti, u għaldaqstant impenji aktar 
profondi minn dawk li ntalbu għall-Ftehimiet ta' Kummerċ Ħieles bejn l-UE u l-Kanada, 
il-Ġappun jew il-Korea t'Isfel; se jiċħad, f'dan ir-rigward, kwalunkwe tip ta' "għażla 
selettiva" minn oqfsa legali u kummerċjali differenti applikabbli fil-kuntest tar-
relazzjonijiet bejn l-UE u pajjiżi terzi oħra;

14. Itenni li, bil-ħsieb li tiġi ppreservata l-integrità tal-UE u tas-suq uniku tagħha, tal-unjoni 
doganali u tal-indiviżibilità tal-erba' libertajiet, huwa kruċjali li jiġi żgurat li l-livell ta' 
aċċess ta' kwoti u ta' aċċess ħieles mid-dazju għall-akbar suq uniku fid-dinja jista' 
jikkorrispondi biss mal-grad ta' konverġenza regolatorja u l-impenji meħuda fir-rigward 
tal-osservazzjoni ta' kundizzjonijiet ekwivalenti għal kompetizzjoni miftuħa u ġusta bil-
ħsieb ta' allinjament dinamiku; jissottolinja li dan jirrikjedi kombinazzjoni ta' regoli u 
miżuri sostantivi, inklużi klawżoli ta' nonregressjoni u mekkaniżmi li jiżguraw 
implimentazzjoni, infurzar u soluzzjoni tat-tilwim effettivi; jissottolinja li jrid jiġi 
garantit mekkaniżmu xieraq għall-ilmenti għaċ-ċittadini u għall-organizzazzjonijiet 
mhux governattivi fir-rigward tal-infurzar tal-istandards tax-xogħol; 

15. Jenfasizza b'mod partikolari l-klawżoli ta' nonregressjoni fl-oqsma li ġejjin taħt l-
artikolu LPFS.2.27: (i) id-drittijiet fundamentali fuq il-post tax-xogħol, (ii) l-istandards 
tas-saħħa u s-sigurtà okkupazzjonali, (iii) il-kundizzjonijiet ġusti fuq ix-xogħol u l-

istandards tal-impjieg, u (iv) id-drittijiet tal-informazzjoni u l-konsultazzjoni fil-livell 
tal-kumpanija, u (v) ir-ristrutturar; jilqa' pożittivament id-dispożizzjonijiet tal-artikolu 
LPFS.2.28 li jwittu t-triq lejn allinjament dinamiku; jinnota b'mod partikolari, il-
proposta tal-Kummissjoni li permezz tagħha l-Kunsill ta' Sħubija jingħata s-setgħat biex 
jimmodifika l-impenji bil-għan li jirriflettu l-istandards tax-xogħol u soċjali li qegħdin 
jevolvu; 

16. Ifakkar li kwalunkwe Ftehim ta' Assoċjazzjoni Ħieles futur li jkollu l-għan li jasal għal 
żero tariffi u żero kwoti għalhekk għandu jkun ibbażat fuq impenji legali robusti li 
jiżguraw kundizzjonijiet ekwivalenti għal kompetizzjoni miftuħa u ġusta, inkluż fir-
rigward tal-istandards tax-xogħol u soċjali, biex tiġi evitata "tellieqa sal-qiegħ" u l-
ħolqien ta' vantaġġi inġusti li jmorru kontra l-kompetizzjoni permezz tat-twaqqigħ tal-
livelli ta' protezzjoni jew minħabba diverġenzi regolatorji oħrajn;

17. Għalhekk jappoġġa bis-sħiħ id-dispożizzjonijiet tat-Titolu III (Kundizzjonijiet 
ekwivalenti u sostenibbiltà) u speċjalment it-Taqsima 5 tiegħu (Ix-xogħol u l-
protezzjoni soċjali) tal-Abbozz ta' Ftehim, li huma konformi ma' dawk tad-
Dikjarazzjoni Politika; 

18. Jappoġġa s-sistema ta' governanza, kooperazzjoni, monitoraġġ u infurzar u riżoluzzjoni 
ta' kunflitt ippreżentata mill-Kummissjoni, b'mod partikolari fir-rigward ta' spezzjonijiet 
tax-xogħol u proċedimenti amministrattivi u ġudizzjarji, inkluż l-għoti ta' rimedji, u r-
rwol tal-Kunsill ta' Sħubija u tal-Kumitat Speċjalizzat dwar il-Kundizzjonijiet 
ekwivalenti u s-Sostenibbiltà; 

19. Jilqa' pożittivament il-proposta biex tiġi stabbilita assemblea ta' sħubija parlamentari 
għall-Membri tal-Parlament Ewropew u tal-Parlament tar-Renju Unit, li jkollha d-dritt li 
tirċievi informazzjoni mill-Kunsill ta' Sħubija u tressaqlu rakkomandazzjonijiet; 
jaċċentwa wkoll il-ħtieġa li jitkompla l-monitoraġġ dettaljat tal-implimentazzjoni u l-
applikazzjoni tal-Ftehim dwar il-Ħruġ permezz tal-Grupp ta' Koordinazzjoni tar-Renju 
Unit u biex jiġi rievalwat il-bżonn li tiġi stabbilita sistema ta' soluzzjoni tat-tilwim fil-
livell tal-UE;

20. Jisħaq fuq il-fatt li mhuwa se jagħti l-approvazzjoni tiegħu għall-ebda ftehim li jista' 
jdgħajjef direttament jew indirettament ir-rwol tal-Qorti tal-Ġustizzja tal-Unjoni 
Ewropea rigward kwistjonijiet tad-dritt tal-UE; 

Mobilità u koordinazzjoni tas-sigurtà soċjali

21. Ifakkar li, skont il-Ftehim dwar il-Ħruġ, iċ-ċittadini tar-Renju Unit li jgħixu fl-UE u ċ-
ċittadini tal-UE li jgħixu fir-Renju Unit bħalissa huma koperti u protetti mir-regoli ta' 
koordinazzjoni tas-sigurtà soċjali fir-rigward ta' benefiċċji tal-mard, benefiċċji ta' 
maternità u benefiċċji ekwivalenti ta' paternità, benefiċċji ta' invalidità, benefiċċji tax-
xjuħija, benefiċċji tas-superstiti, benefiċċji fir-rigward ta' inċidenti fuq il-post tax-
xogħol u mard okkupazzjonali, għotjiet f'każ ta' mewt, benefiċċji tal-qgħad, benefiċċji 
ta' qabel l-irtirar u l-benefiċċji tal-familja fl-ambitu tal-Ftehim dwar il-Ħruġ;

22. Ifakkar fl-importanza li jinżammu d-drittijiet tas-sigurtà soċjali eżistenti u futuri tal-
persuni affettwati, fid-dimensjonijiet kollha; ifakkar fit-talbiet qawwija li saru minn 
ċittadini affettwati, kemm fl-UE kif ukoll fir-Renju Unit biex jipproteġu d-drittijiet 

tagħhom; jistieden lin-negozjaturi tal-Ftehim jużaw il-mezzi kollha disponibbli biex 
jagħtu prijorità lid-drittijiet ta' dawn iċ-ċittadini fir-rigward tal-koordinazzjoni tas-
sigurtà soċjali;

23. Jinnota li l-għan tat-Titolu XI: Il-Mobilità ta' Persuni Fiżiċi hija li jiġu provduti 
arranġamenti ta' mobilità bejn il-Partijiet, li jiżguraw ir-reċiproċità sħiħa ta' dawn l-
arranġamenti u n-nondiskriminazzjoni fost l-Istati Membri, u li jiżguraw il-
koordinazzjoni tas-sistemi tas-sigurtà soċjali tal-Partijiet; jinnota li huwa previst 
ivvjaġġar reċiproku mingħajr viża għal soġġorni qosra ta' massimu ta' 90 jum, iżda 
jistgħu jkunu meħtieġa viżi miż-żewġ Partijiet għal dawk iċ-ċittadini li jwettqu attività 
bi ħlas; jilqa' pożittivament l-Artikolu MOBI.5 li jipprovdi kundizzjonijiet reċiproċi ta' 
dħul, residenza fit-tul u drittijiet taċ-ċittadini tal-UE u tar-Renju Unit f'attivitajiet ta' 
riċerka, studju, taħriġ u skambji ta' żgħażagħ u ta' membri tal-familja tagħhom fejn 
applikabbli; 

24. Jilqa' pożittivament il-fatt li l-Artikolu MOBI.6 u l-Protokoll dwar il-Koordinazzjoni 
tas-Sigurtà Soċjali tal-Abbozz ta' Ftehim jipprevedi l-applikazzjoni kontinwa tar-regoli 
ta' koordinazzjoni tas-sigurtà soċjali f'numru ta' fergħat ta' sigurtà soċjali (eż. mard, 
invalidità u benefiċċji tax-xjuħija u benefiċċji fir-rigward ta' inċidenti fuq il-post tax-
xogħol u mard marbut max-xogħol); jiddispjaċih ferm, madankollu, li ma hemm l-ebda 
dispożizzjoni speċjali rigward il-benefiċċji tal-qgħad għall-ħaddiema transfruntiera u 
għall-ħaddiema fruntalieri, u għalhekk iħeġġeġ lill-Partijiet jeżaminaw dispożizzjonijiet 
xierqa rigward il-benefiċċji tal-qgħad għal ħaddiema transfruntiera u għall-ħaddiema 
fruntalieri bil-għan li jiġu salvagwardati d-drittijiet tagħhom; jistieden lin-negozjaturi 
jipprovdu l-applikazzjoni kontinwa tar-regoli ta' koordinazzjoni tas-sigurtà soċjali fil-
kapitoli kollha; 

25. Jiddispjaċih ukoll għall-fatt li l-Artikolu MOBI.6 tal-Abbozz ta' Ftehim, ma jipprevedix 
l-obbligu, iżda biss is-sempliċi possibilità li l-Kunsill ta' Sħubija jemenda l-Protokoll 
dwar il-Koordinazzjoni tas-Sigurtà Soċjali;

26. Jisħaq fuq l-importanza ta' ftehim dinamiku dwar il-koordinazzjoni tas-sigurtà soċjali, li 
permezz tiegħu r-Renju Unit ikollu jadatta l-leġiżlazzjoni tiegħu skont il-bidliet fl-atti 
leġiżlattivi tal-UE dwar il-koordinazzjoni tas-sigurtà soċjali, (eż. ir-Regolament li jmiss 
li jemenda r-Regolament (KE) Nru 883/2004 dwar il-kordinazzjoni ta' sistemi ta' sigurtà 
soċjali u r-Regolament (KE) Nru 987/2009 li jistabbilixxi l-proċedura għall-
implimentazzjoni tar-Regolament (KE) Nru 883/2004); jisħaq fuq il-fatt li d-
dispożizzjonijiet tal-ftehim finali dwar il-mobilità tal-persuni jridu jinkludu drittijiet 
proporzjonati u robusti fir-rigward tal-koordinazzjoni tas-sigurtà soċjali f'konformità 
mad-Dikjarazzjoni Politika;

27. Jappella għal proċedura ta' soluzzjoni tat-tilwim effiċjenti f'każijiet fejn ikun hemm 
ambigwità dwar l-awtorità kompetenti;

28. Jenfasizza l-fatt li l-iskambju ta' data xieraq huwa essenzjali għall-fini tal-applikazzjoni 
tal-koordinazzjoni tas-sigurtà soċjali bejn l-UE u r-Renju Unit; għalhekk iħeġġeġ ukoll 
lir-Renju Unit jieħu sehem fl-Iskambju Elettroniku ta' Informazzjoni dwar is-Sigurtà 
Soċjali; 

29. Iħeġġeġ lill-Partijiet jaqblu dwar dispożizzjonijiet biex jitkomplew il-parteċipazzjoni 

reċiproka u l-investiment finanzjarju fil-programm Erasmus+ f'konformità mad-
dispożizzjonijiet tad-Dikjarazzjoni Politika dwar il-parteċipazzjoni fil-programmi tal-
Unjoni, b'mod partikolari fir-rigward ta' traineeships għall-istudenti tal-edukazzjoni u t-
taħriġ vokazzjonali, l-apprendisti u l-gradwati reċenti; jisħaq fuq il-fatt li l-applikanti 
kemm mill-UE kif ukoll mir-Renju Unit se jeħtieġu avviż kmieni biżżejjed dwar il-
kundizzjonijiet u l-iskedi ta' żmien ta' parteċipazzjoni wara l-perjodu ta' tranżizzjoni;

Konklużjoni

30. Jiddispjaċih għad-diverġenzi sostanzjali li jeżistu bejn iż-żewġ Partijiet f'dan l-istadju 
tan-negozjati, inkluż rigward l-iskop u l-arkitettura legali tal-ftehim li jrid jiġi negozjat; 
jesprimi tħassib qawwi dwar l-iskop limitat tas-sħubija futura kif prevista mill-Gvern 
tar-Renju Unit, u jindika li l-proposti tar-Renju Unit ma jissodisfawx l-impenji tiegħu 
skont id-Dikjarazzjoni Politika; jinnota li fid-dawl tal-pandemija tal-COVID-19 
kurrenti, it-twettiq u l-konklużjoni tan-negozjati tirrappreżenta sfida; iħeġġeġ lir-Renju 
Unit jaħdem b'ħeffa u b'mod kostruttiv flimkien mal-UE biex jintlaħaq ftehim ta' sħubija 
li jwassal għal relazzjoni ambizzjuża, wiesgħa u bilanċjata u kundizzjonijiet 
ekwivalenti, f'konformità mal-impenji kollha meħuda skont id-Dikjarazzjoni Politika, 
qabel tmiem il-perjodu ta' tranżizzjoni. 


